
Vit hava biðið Helenu Dam á 
Neystabø, sum bæði er for­
kvinna í mentanevnd Tórs­
havnar kommunu og stjóri 
á Føroya Handilsskúla siga 
sína hugsan um leikin:

So fór áttandi miðnáms­
skúlasangleikurin av bakka­
stokki í kvøld.  Og hann er 
ikki keðiligur. Eitt fýrverk 
av einum leiki. Tú keðir teg 
ikki eitt sekund. Leikferðin 
er høg, sangurin er framúr, 
og tað er tónleikurin eisini. 
Leikarar, sangarar og tón­

leikarar eru ung fólk, sum 
annaðhvørt ganga á mið­
námsskúla og/ella á musikk­
skúla. Tey hava vant hart, og 
tey eru so sanniliga komin á 
mál.

Her sparir seg eingin, og 
eingin má lata møguleikan 
gleppa sær av hondum at 
uppliva hetta bragd av einum 
sangleiki.

“Grease” er alheims kend­
ur leikur, sum hevur sín upp­
runa í fimmtiárunum í USA. 
Men vit troyttast hvørki av 

tónleikinum ella av søguni. 
Kanska var henda tíðin spír­
in til ta ungdómsmentan, 
sum vit kenna í dag. Og tí eru 
vit framvegis forvitin. 

Føroyska útgávan av 
Grease hevur fingið sítt 
serstaka føroyska touch. 
Okkurt hint og onkur tráður 
er lagdur inn í leikin til 
áskoðaran at draga við sær 
inn í okkara tíð og at hugsa 
um.  

Vit eiga sanniliga ein 
evnaríkan ungdóm, sum 

dugur at samstarva og at 
fremja óvæntað avrik. Eg 
kann bara viðmæla øllum 
at fara til leikin. Og sum 
avvarðandi av einum av 
miðnámsskúlunum, Før­
oya Handilsskúla, so fari eg 
at takka øllum, leikarum, 
tónleikarum og fyriskipar­
um av øllum slag. Øll hava 
vit sannað, at einans um øll 
samstarva, so røkka vit máli­
num.

Vit hava biðið Bjørn Kalsø, 
landsstýrisman í menta­
málum siga sína hugsan um 
Grease:

Tað vóru uppibornir 
rungandi lógvabrestir í full­
setta Norðurlandahúsinum 
fríggjakvøldið, tá sangleik­
urin Grease var frumsýndur.

Bjørn Kalsø, landsstýris­
maður, sigur, at talan eftir 
hansara tykki var um eitt 
satt meistaraverk, tá sangur, 
tónleikur, sjónleikur, ljós, 
teknikkur og pallseting 
annars runnu saman í Norð­
urlandahúsinum fríggja­
kvøldið. Fleiri leikarar høv­
du sera krevjandi leiklutir 
við rørslum sangi og saman­
spæli, sum eydnaðist sera 
væl. Tónleikurin var eisini á 
høgum støði og samanspælið 
millum tónleikarar og sjón­
leikarar var gott! Tað var 
undrunarvert at síggja og 
hoyra, hvussu fríir og dugna­
ligir leikarar og tónleikarar 
vóru, og hvussu væl leik­
stjórin hevði megnað at lata 
framførsluna í føroyskan 

ham og gera hana hendinga­
ríka.

Eitt annað, sum er vert at 
býta merki í, er, at samstarvið 
millum miðnámsskúlarnar 
tyktist vera umfatandi og 
gott, við tað, at leikarar vóru 
frá fleiri skúlum og Tekniski 
Skúlin stóð fyri hármóta og 
klædnabúnum. Hetta eru 
góð tekin, nú skúlarnir um 

ikki so langa tíð verða lagdir 
saman og fara at húsast í 
nýggja Skúladeplinum í 
Marknagili.

Sangleikurin Grease fær 
míni bestu við- og ummæli. 
Og eg fari at nýta høvi at 
ynskja leikstjóra, leikarum 
og øllum hjálparfólki annars 
hjartaliga til lukku!

Grease – eitt fýrverk 
av einum leiki

Grease – fær bestu ummæli 
frá mentamálaráðharranum

